
Amalan Keusahawanan Sosial Islam Dalam Kalangan Usahawan: 

Kajian Terhadap Usahawan Sosial Berjaya Muslim Di Malaysia 
 

ABSTRAK 

Terdapat satu keperluan yang jelas untuk mengkaji amalan keusahawanan sosial Islam 

(KSI) dalam kalangan usahawan sosial berjaya Muslim (USBM) di Malaysia, namun 

usaha penyelidikan mengenainya adalah minima. Salah satu amalannya adalah 

melakukan aktiviti kebajikan terhadap masyarakat melalui keuntungan hasil daripada 

aktiviti keusahawanan yang dilakukan berdasarkan matlamat visi dan misi sosial. Walau 

bagaimanapun, kajian-kajian tersebut tidak khusus kepada mereka dalam bentuk model 

dan konsep yang boleh memberikan panduan jelas untuk meningkatkan lagi amalan 

tersebut sehingga bertepatan dengan kehendak al-Maqasid al-Syariah.Oleh itu, kajian 

ini akan memberi tumpuan kepada pembangunan model reka bentuk konseptual KSI 

terhadap amalan yang dilaksanakan oleh USBM. Lima objektif khusus telah dibentuk: 

(i) Mengkaji konsep keusahawanan sosial menurut perspektif Islam; (ii) Mengenalpasti 

KSI yang dilaksanakan dalam kalangan USBM di Malaysia; (iii) Mengenalpasti 

implikasi amalan yang dipraktikkan bertepatan dengan amalan KSI; (iv) Meneroka 

faktor-faktor penglibatan USBM dalam aktiviti KSI serta cabaran yang dihadapi; (v) 

Membentuk model keusahawanan sosial berdasarkan perspektif Islam. Kaedah 

penyelidikan yang digunakan dalam kajian ini adalah kajian kes, analisis kandungan, 

analisis perbandingan, kaedah pakar perundingan dan temu bual untuk mencapai 

objektif (i), (ii), (iii), (iv) dan (v). Kajian ini mengenalpasti 13 konsep KSI yang perlu 

diterapkan dalam diri USBM iaitu: konsep khalifah, konsep persaudaraan, konsep jihad 

ekonomi, konsep keadilan dan keseimbangan, konsep memenuhi keperluan sosial 

masyarakat, konsep membangun dan meningkatkan nilai sosial pemberi, konsep al-

falah, konsep menyuruh kepada kebaikan dan mencegah keburukan (amar makruf wa 

nahi munkar), konsep jaminan sosial, konsep peningkatan ekonomi ummah, konsep 

zakat dan wakaf, konsep sedekah dan barakah dan yang terakhir konsep berdoa, solat 

hajat dan sentiasa hadir ke masjid. Dimensi KSI juga telah dikenalpasti iaitu: beriman, 

bertakwa, mempunyai sifat-sifat terpuji (mahmudah) dan ihsan. Secara keseluruhannya, 

13 orang partisipan yang terdiri daripada lapan orang USBM dan lima orang pakar yang 

mempunyai latar belakang akademik dan agama terlibat dalam kajian ini. Hasil kajian 

menunjukkan bahawa sebanyak lima (5) buah tema dan 30 subtema untuk USBM dan 

ahli akademik telah berjaya dianalisis berdasarkan lima objektif kajian. Kajian 

mendapati bahawa kesemua tema dan subtema tersebut memberikan maklumat bahawa 

amalan KSI ini sangat penting dipraktikkan oleh golongan USBM kerana selari dengan 

al-Maqasid al-Syariah dan mencapai objektif utama iaitu mendapatkan keredhaan dan 

keberkatan Allah SWT di dunia dan akhirat. Oleh itu, model KSI merupakan 

sumbangan utama kajian dan boleh dijadikan sebagai garis panduan kepada para USBM 

terutamanya usahawan novis. 

 

Kata kunci: Amalan, Keusahawanan Sosial Islam, Usahawan Sosial Berjaya Muslim, 

al-Maqasid al-Syariah 

The Practice of Islamic Social Entrepreneurship Among 

Entrepreneurs: A Study on Successful Muslim Social Entrepreneur in 

Malaysia 

 

ABSTRACT 

Since research effort in the area is minimal, there is a clear need to examine the practice 

of Islamic social entrepreneurship (ISE) among successful Muslim social entrepreneurs 

(SMSE) in Malaysia. One such practice is to organize charitable activities to benefit the 

community through the gains made from entrepreneurial activities that are based on 

social mission and vision. However, the studies are not specific to models and concepts 

that could provide clear guidance to further enhance these practices so that they 

coincide with the spirit of al-Maqasid al-Syariah. Hence, this study focuses on the 

development of a conceptual model of ISE derived from the practices of SMSE. For this 

study, five (5) specific objectives were drawn up, namely: (i) to review the concept of 

social entrepreneurship from Islamic perspective, (ii) to identify the Islamic social 

entrepreneurship practiced among successful Muslim social entrepreneurs in Malaysia, 

(iii) to identify the implications of the practice in accordance with the Islamic 

perspective of social entrepreneurship, (iv) to explore the factors surrounding the 

involvement of successful Muslim social entrepreneurs in the activities of social 

entrepreneurship and their challenges, and (v) to build a model of social 

entrepreneurship that is based on Islamic perspective. Research methods employed in 

the study are case study, content analysis, comparative analysis, expert consultation, and 

interviews which would help to achieve all the objectives outlined. The study identified 

13 concepts of ISE that need to be inculcated among SMSE, namely, the concepts of the 

caliphate (Khalifah), fraternity, economic jihad, fairness and balance, meeting the social 

needs of society, developing and improving the social value of the giver (contributor), 

al-Falah, enjoining good and forbidding evil (Amar Makruf wa Nahi Munkar), social 

security, the enhancement of the economy of the ummah, zakat and waqf, charity and 

baraqah, and doa, prayers and regular attendance of the mosque. The ISE dimensions 

have also been identified: faith (iman), taqwa, possessing admirable qualities 

(mahmudah) and ihsan (kindness). Overall, 13 participants constituting eight SMSE and 

five experts with religious academic backgrounds participated in the study. The results 

showed that a total of five themes and 30 sub-themes for the SMSE and the academic 

experts have been successfully analyzed based on the five research objectives. The 

study found that all themes and sub-themes point to the importance of ISE be practiced 

by the SMSE. This is because it is in line with the al-Maqasid al-Syariah and meeting 

the ultimate quest of approval and blessings of Allah SWT in this world and the 

hereafter. Thus, the model of ISE is the major contribution of the study which could 

serve as guidelines for SMSE, particularly young entrepreneurs. 

 

 

Keywords: Practices, Islamic Social Entrepreneurship, Successful Muslim Social 

Entrepreneurs, al-Maqasid al-Syariah  

CHAPTER ONE 

PENGENALAN 

1.1 Pendahuluan 

Sebagai pengenalan bab pertama ini akan menekankan tentang latar belakang kajian 

yang akan dibuat, seterusnya pernyataan masalah, persoalan kajian, objektif kajian, 

justifikasi kajian, skop kajian, definisi operasional kajian, kerangka konseptual 

kajian, organisasi kajian dan penutup. 

1.2 Latar Belakang Kajian 

Ibadah yang dilakukan oleh manusia tidak terhad kepada ibadah sembahyang lima 

kali sehari semalam, berpuasa, mengeluarkan zakat dan lain-lain ibadah khusus, 

bahkan juga merangkumi segala aspek penghidupan manusia termasuk 

perhubungannya dengan Allah SWT, dengan manusia dan dengan alam. Ibadah juga 

menganjurkan umatnya supaya tidak meletakkan kehidupan duniawi sebagai tujuan 

hidup yang utama. Malah kehidupan dunia yang sementara ini hanya di jadikan 

sebagai jambatan kepada kehidupan di akhirat (Adnan Alias & Mohamed Dahlan 

Ibrahim, 2002).  Seperti firman Allah SWT dalam al-Qur‟an yang bermaksud: 

“Dan carilah pada apa yang telah dianugerahkan Allah SWT kepada mu (untuk 

kebahagian) negeri akhirat, dan janganlah kamu melupakan bahagianmu dari 

(kenikmatan) duniawi; dan berbuat baiklah kepada orang lain sebagaimana Allah 

SWT telah berbuat baik kepadamu. Dan janganlah kamu berbuat kerosakan di 

bumi, kerana sesungguhnya Allah SWT tidak menyukai orang-orang yang berbuat 

kerosakan”.           (Terjemahan surah al-Qasas, 28:77) 

BAB 1 

Menurut tafsiran Ibnu Kathir (1301-1373), ayat tersebut menjelaskan tentang 

penggunaan harta yang melimpah ruah dan nikmat yang dikurniakan oleh Allah 

SWT dijadikan sebagai bekalan untuk hari akhirat, dan dapat mendekatkan diri 

kepada Allah SWT dengan mengerjakan pelbagai amal ibadah kepadaNya serta 

memperoleh ganjaran pahala di dunia dan akhirat. 

 

Bidang keusahawanan telah diiktiraf oleh semua pihak sebagai bidang yang dapat 

memberi sumbangan aktif yang produktif dan positif kepada pembangunan ekonomi 

sesebuah negara dan membantu mengurangkan masalah pengangguran dan masalah 

sosial (Jumaat et al. 2004; Syarina 2006; Boyle 2007; Baron & Shane 2009; 

Frederick et. al. 2013; Armanurah, 2014). Ini adalah kerana, bidang keusahawanan 

memainkan peranan yang penting dalam mewujudkan suatu ruang dan peluang 

perniagaan yang baharu kepada perniagaan sedia ada. Sehubungan itu negara yang 

mempunyai ramai usahawan yang kreatif dan inovasi adalah negara yang lebih maju 

ke hadapan dalam perkembangan ekonominya (Kuratko 2009; Frederick, O‟Connor 

& Kuratko, 2013; Armanurah, 2014). 

 

Realiti yang berlaku di Malaysia bidang keusahawanan hanya menjadi popular dan 

terkenal ekoran proses penggubalan dan pelaksanaan Dasar Ekonomi Baru (DEB) 

dalam rancangan Malaysia Ke-2 (1971-1975) yang dilancarkan pada tahun 1971. 

Dasar Ekonomi Baru (DEB), (1971-1975), Dasar Pembangunan Nasional (DPN), 

1991-2000 dan Dasar Wawasan Negara (DWN), 2001-2010 telah menekankan 

pentingnya pembangunan aktiviti keusahawanan untuk mencapai matlamat 

pembangunan dan peningkatan Negara maju (Armanurah, 2014). Dalam Rancangan 

Malaysia Ke-8 (2001-2005), salah satu daripada cabaran untuk mencapai Wawasan 

2020 yang digariskan ialah usaha membina sebuah Masyarakat Perdagangan dan 

Perindustrian Bumiputera (MPPB) yang berdaya maju dan berdaya saing. Selain itu, 

kerajaan juga telah memberi penekanan tentang kepentingan peranan institusi 

pendidikan tinggi dalam pembangunan keusahawanan dan pembangunan sumber 

manusia umumnya bagi mencapai dasar dan matlamat pembangunan negara 

(Armanurah, 2014). Usaha-usaha untuk membangunkan generasi usahawan yang 

melaksanakan aktiviti keusahawanan ini telah diteruskan melalui pendidikan dalam 

Rancangan Malaysia Ke-10 (RMK-10). 

 

Ayat-ayat al-Qur‟an juga banyak menyentuh tentang aktiviti keusahawanan. Hal ini 

jelaslah bahawa aktiviti keusahawanan adalah suatu pekerjaan yang digalakkan 

dalam Islam. Mencari keuntungan atau kekayaan bukanlah suatu halangan dalam 

Islam malahan dituntut agar orang Islam tidak meminta-minta di kemudian hari. 

Daripada az-Zubair bin al-Awwam r.a. daripada Nabi Muhammad SAW bersabda 

yang bermaksud:  

“Apabila salah seorang daripada kalian membawa tali, lalu pergi mencari kayu 

bakar untuk kemudian dijualnya, maka Allah SWT akan memelihara wajahnya. Hal 

itu lebih baik daripada meminta-minta kepada orang baik diberi ataupun tidak.” 

(Hadis Riwayat al-Bukhari, No, 1471, Kitab Zakat, Bab Menjaga Diri Agar Tidak 

Meminta-Minta) 

 

Hadis tersebut menerangkan bahawa Islam menuntut ummatnya berusaha dalam 

melakukan sesuatu perkara terutamanya dalam konteks keusahawanan. Usaha yang 

baik akan menghasilkan perkara yang baik dan menguntungkan. Islam juga melarang 

manusia daripada melakukan perkara meminta-minta daripada sesiapa pun. Seperti 

firman Allah  SWT yang bermaksud: 

 “Sesiapa yang mahu memberikan pinjaman kepada Allah  SWT sebagai pinjaman 

yang baik (menafkahkan hartanya ke jalan Allah SWT ), maka Allah SWT akan 

melipatgandakan pembayaran kepadanya dengan lipat ganda yang banyak, dan 

Allah SWT menyempitkan dan melapangkan (rezeki) dan kepadaNya kamu 

dikembalikan.”   

 (Terjemahan surah al-Baqarah, 2: 245) 

 

Menurut tafsiran Ibnu Kathir (1301-1373), Allah SWT menganjurkan kepada 

hamba-hambanya-Nya untuk berinfak pada jalan Allah SWT.  Ibnu Abi Hatim 

meriwayatkan daripada „Abdullah bin Mas‟ud, ia bercerita bahawa, ketika turun ayat 

tersebut, Abu Dahdah al-Anshari bertanya: “Ya Rasulullah, apakah jalan Allah  SWT 

mengharapkan pinjaman daripada kita?” “Ya, wahai Abu Dahdah,” jawab 

Rasulullah SAW. Kemudian Rasulullah SAW menghulurkan tangannya dan Abu 

Dahdah berkata: “Sesungguhnya aku akan meminjamkan kepada Tuhanku kebunku.” 

Ibnu Mas‟ud melanjutkan, kemudian Abu Dahdah datang dan memanggilnya: “Hai 

Ummu Dahdah.” “Labbaik,” jawabnya. Dia berkata: “Keluarlah, kerana aku telah 

meminjamkannya kepada Tuhanku.” Hadis ini juga diriwayatkan oleh Ibnu 

Mardawaih. Firman-Nya yang bermaksud “Pinjaman yang baik.” Diriwayatkan oleh 

„Umar dan ulamak Salaf lainnya, iaitu infak di jalan Allah SWT  ada juga yang 

mengatakan, iaitu pemberian nafkah kepada keluarga. Tetapi ada juga yang 

berpendapat, iaitu tasbih dan “taqdis” (penyucian). Firman-Nya bermaksud “Maka 

Allah SWT akan melipatgandakan pembayaran kepadanya dengan lipat ganda yang 

banyak.”. Hal ini seperti firman Allah  SWT yang bermaksud: 

“Perumpamaan (nafkah yang dikeluarkan oleh) orang-orang yang menafkahkan 

hartanya di jalan Allah SWT adalah serupa dengan sebutir benih yang 

menumbuhkan tujuh tangkai, pada tiap-tiap tangkai seratus biji. Allah SWT   

melipatgandakan (pahala) bagi sesiapa yang dikehendaki. Dan Allah SWT  Maha 

Luas (kurniaanya) lagi Maha Mengetahui.”                                                    

                                                                            (Terjemahan surah Al-Baqarah: 261) 

 

Firman Allah SWT yang selanjutnya bermaksud: “Dan Allah SWT menyempitkan 

dan melapangkan (rezeki).” Ertinya, berinfaklah dan janganlah kalian pedulikan, 

